
Velkomen til konferansen ”Vestlandet – eit fleirkulturelt samfunn”. Dette er den 5. regionskonferansen vi held som set det fleirkulturelle perspektivet og mangfaldsamfunnet på dagsorden.

I vår samanheng vil dette seie å rette fokus på minoritetsperspektivet i det offentleg tenesteapparatet, - på kommunale, fylkeskommunale og statlege instansar-  og på krav og forventingar til kvalitet i dei offentlege tenestene.

Kvifor er så desse regionskonferansane nødvendige?

Vi lever i ei brytingstid. På kort tid har vi endra oss frå eit relativt homogent samfunn til eit fleirkulturelt samfunn. Å skapa eit godt og inkluderande samfunn for alle er understreka i statlege, fylkeskommunale og kommunale retningslinjer. Det set krav til oss som menneske og det set krav til samfunnet som system.

Norsk integreringspolitikk byggjer på likestillingsprinsippet. Dette inneber at minoritetar skal ha like mulegheiter, rettar og plikter som majoriteten. Integrering – som inneber både deltaking og medansvar - er ein prosess som involverar både majoriteten og minoritetane sit liv og virke.

Dette krev gjensidig vilje til samhandling, dialog, åpenheit og respekt. 

For å få til eit inkluderande samfunn er det ikkje berre minoritetsgrupper som skal tileigne seg det norske. Det stiller også krav til mottaksapparatet, - til dei offentlege instansane og  dei som til dagleg arbeider med og skal sette i verk integrering og følgje opp dei politiske føringane. 

Og,  integreringsprosessen involverar etter kvart alle yrkesgrupper, på alle nivå og alle typar personell i det offentlege.

Nye brukargrupper og dei raske endringane utfordrar og stiller nye krav til kompetanse. Mykje fokus og mange tiltak har vore, - og er framleis -, retta mot minoritetane. Særleg på nyankomne flyktningar og tiltak som kan støtte opp om integreringsprosessen.

Derimot har det vore mindre fokus på tiltak retta på majoriteten, på dei offentlege tilsette og vi som er her i dag, på våre kompetansebehov og på tiltak som kan støtte oss i å meistre dei nye utfordringane som ein endra arbeidsdag i eit fleirkulturell samfunn inneber.

Her har Hordaland fylkeskommune vore i fronten. 

Saman med Utlendingsdirektoratet, Bergen kommune, Kommunenes Sentralforbund og Fagforbundet har vi utvikla ”Hordalandsmodellen- kompetanseheving i tverrkulturell kompetanse” som ledd i målsettinga med å auke kunnskap og meistringevne hjå offentleg tilsette.

Opplæringstiltaket som ”Hordalandsmodellen” tilbyr, vert nå formidla både regionalt og på landsbasis, (frå Alta i nord til Kristiansand i sør). 

Andre pilotprosjekt og tiltak vert nå følgt opp både av opplærings- og kulturavdelinga vår.

Ein anna viktig del av ”Hordalandsmodellen” er desse årlege konferansane som tek opp aktuelle tema og medverkar til å skape ein møteplass for læring, dialog og nettverksbygging.

Det er Kommune-Norge, og de som deltek her i dag, som skal gjennomføre dei politiske føringane og medvirke til eit inkluderande samfunn. Men ein kan ikkje forventa at kvar einskild kommune skal inneha all nødvendig ekspertise, økonomi eller ressursar til å møte dei nye kompetansebehova

I denne samanheng har vi som fylkeskommune ein viktig funksjon som kompetansetilbydar og kan bidra som regional utviklingsaktør for å møte dei nye kunnskapskrava.  

På dei tidlegare konferansane har vi tatt opp tema som ”Arbeid og inkludering”, ”Oppvekst og læring”, ”Helse og sosialrelaterte spørsmål” og sist år sto ”Kompetanse som brubyggjar” på dagsorden.

I år har vi valt tema ”Barn og unge på flyttelasset”.

Ein del barn og unge kjem hit til landet som einslege asylsøkjarar eller flyktningar. Andre kjem saman med foreldra eller slektningar. For barna betyr flukt eller flytting svært store omveltingar i livet. Då er viktig korleis vi tek imot dei.

Ein trygg og god oppvekst med ein inkluderande skole er avgjerande for framtida til den enkelte. I skolen set det krav til læraren, til skoleleiinga, til skolepolitikarane, til foreldra, til medelevane og til eleven sjølv.

Overgang frå skole til arbeid er avgjerande for korleis framtida blir. Rundspørjing blant unge viser tydeleg at det å koma i arbeid etter skolegang er det viktigaste for dei. Mange gjev uttrykk for at det er svært vanskeleg å få læreplass eller arbeid, å få delta i det samfunnet dei tilhøyrer og oppleva at dei vert verdsette. Då får utdanning heller ikkje noko særleg meining.

Når ein skal ut i arbeidslivet er ein avhengig av at ein vert møtt positivt. Den enkelte arbeidssøkjar skal få vurdert sin kompetanse utan omsyn til etnisk bakgrunn. Der har bedriftsleiinga og arbeidstakarane eit stort ansvar.

Dette er tema som konferansen vil ta opp. 

Vi har fått med oss dyktige forelesarar med erfaringar frå oppvekst, skole, fritidsengasjement og arbeid. Dei vil ut frå forskjellege innfallsvinklar bidra med sin kunnskap til eit viktig og aktuelt tema.

Som vanleg har vi hatt med oss gode medspelarar i utviklinga av denne konferansen og ein takk til Bergen kommune, Fylkesmannen i Hordaland og det nye Integrerings- og mangfoldsdirektoratet (IMDI) for deira støtte.

Så ynskjer eg dykk to givande og lærerike dagar!

